
1. ᑐᙵᓱᒋᑦᑎ (ᑑᖓ−ᓱ−ᒋᑦ), ᐅᓐᓄᓴᒃᑯᑦ ᐃᓕᔅᓯᓕᒫᖅ.  ᑲᕆᓐ ᕼᐅᒐᓐᖑᕗᖓ, ᑕᒻᒪᖅᓯᒪᔪᖅᓯᐅᖅᑎᕐᔪᐊᖅ

ᑲᓇᑕᒥ. ᖁᕕᐊᓱᒃᑐᖓ ᑕᒫᓂᑦᑕᕆᐊᒃᓴᖅ ᐃᖃᓗᖕᓂ ᐅᖃᖃᑎᒌᒍᑎᖃᕐᓂᐊᕐᓗᖓ ᒪᕐᕉᖕᓂᒃ

ᐱᓕᕆᓂᐅᔫᖕᓂᒃ ᑕᒻᒪᖅᓯᒪᔪᖅᓯᐅᕐᓂᕐᒧᑦ ᐅᓂᒃᑳᓕᐊᕆᓯᒪᔫᖕᓂᒃ ᐊᒡᓚᒡᕕᖕᒪ ᐱᔭᐅᑎᑕᖏᓐᓂᒃ

ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᐅᓪᓗᒥ. ᑐᓴᖅᑕᐅᑎᑦᑎᓂᐊᖅᑐᖓ ᐅᖃᐅᓯᕆᔭᓐᓂᑦ ᖃᓪᓗᓇᐅᔭᕐᓗᖓ,

ᐃᓄᒃᑎᑑᖓᔪᑦ ᐊᒻᒪᓗ ᐅᐃᕖᑎᑑᖓᔪᑦ ᐱᔭᐅᔪᓐᓇᕐᒥᔪᑦ ᐊᑲᕐᕉᑎᒋᓂᐊᕋᑦᓯᐅᒃ. Par ailleurs,

n’hésitez pas à me poser vos questions en français.

2. ᓯᕗᓪᓕᖅ ᑕᒻᒪᖅᓯᒪᔪᖅᓯᐅᕐᓂᕗᑦ ᐱᓕᕆᐊᖃᓪᓗᐊᑕᕐᒪᑦ ᐱᒋᐊᖅᑎᑕᐅᔾᔪᑎᖓᓂᑦ ᓄᕙᖕᓇᕐᔪᐊᖅ−19

ᖃᓂᒻᒪᔾᔭᐃᒃᑯᑎᐊᑉ ᐊᒻᒪᓗ ᐊᐃᑉᐸᖓ, ᓱᕈᓯᐅᑉ ᐊᒻᒪᓗ ᐃᓚᒋᑦ ᐱᔨᑦᓯᖅᑕᐅᔾᔪᑎᖏᓐᓂᑦ.

ᓄᕙᖕᓇᕐᔪᐊᖅ−19 ᖃᓂᒪᓇᕐᔪᐊᖅ ᐱᒋᐊᖅᑎᑦᑎᓚᐅᕐᒪᑦ ᑐᐊᕕᕐᓇᖅᓯᓂᖓᓂᑦ

ᐱᓕᕆᐊᖑᒋᐊᕐᓂᖓᓂᑦ ᓄᓇᕗᒻᒥ, ᑕᐃᒪᓐᓇᐃᓕᑎᑦᑎᓚᐅᖅᖢᓂᓗ ᓄᓇᕐᔪᐊᓕᒫᒥᒃ.

ᐱᓕᕆᐊᕆᔭᐅᓪᓗᓂᓗ ᕿᓚᒥᐊᓗᒃ, ᓇᓕᐊᖕᓄᐊᕈᓐᓇᖅᓯᑎᑕᐅᓪᓗᑎᒃ ᐱᓕᕆᔾᔪᑎᒃᓴᐃᑦ, ᐱᕕᖃᕐᓂᑦ,

ᐊᒻᒪᓗ ᑮᓇᐅᔭᑦ ᐱᔭᐅᑎᑕᐅᔪᓐᓇᖁᓪᓗᒋᑦ ᕿᓚᒥᐊᓗᒃ ᐊᒻᒪᓗ ᐊᕙᓂᐊᓘᖅᑐᓄᑦ

ᐱᓕᕆᐊᖑᒋᐊᕐᓂᖏᑦ. ᑲᒪᒋᔭᐅᑐᖃᐅᔭᕐᓂᖓ ᐊᒃᓱᕈᕐᓇᖅᓯᓂᖓᑕ

ᐱᓂᕐᓗᒃᑕᐅᑐᐃᓐᓇᕆᐊᖃᕐᓂᖏᓐᓄᑦ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᐊᒻᒪᓗ ᐃᓚᒌᒃᑐᑦ ᓄᓇᕗᒻᒥ

ᐊᒃᓱᐊᓗᕐᓂᖃᓚᐅᕐᒪᑕ, ᓱᓖᓚᒃ ᐱᒋᐊᖅᑎᑦᑎᔪᓐᓇᓚᐅᖏᓐᓂᕗᖅ ᐊᔾᔨᓪᓗᐊᐸᓗᖓᓂᒃ

ᐃᓘᓐᓇᑎᒃ−ᐱᓕᕆᔪᓐᓇᖅᑐᓕᒫᑦ−ᐊᑐᐃᓐᓇᐅᔪᑦ ᐱᓕᕆᒋᐊᕈᓐᓇᕐᓂᖏᓐᓂᑦ.

3. ᐱᒋᐊᕈᑎᖃᖅᑳᓚᐅᕐᓇᖓ ᓯᕗᓪᓕᕐᒥ ᐅᓂᒃᑳᓕᐊᕆᓯᒪᔭᑦᑎᓐᓂᒃ ᓄᕙᖕᓇᕐᔪᐊᖅ−19 ᖃᓂᒻᒪᔾᔭᐃᑯᑎᓂᒃ.

ᑕᕝᕙᓂ ᑕᒻᒪᖅᓯᒪᔪᖅᓯᐅᕐᓂᕐᒥ, ᖃᐅᔨᓴᓚᐅᕋᑦᑕ ᐃᒪᓐᓇᐅᒐᓗᐊᕐᒪᖔᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ,

ᒐᕙᒪᓕᕆᔨᒃᑯᑦ, ᐊᒻᒪᓗ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᓯᕋᑦᑎᒃᑯᑦ ᓴᐳᒻᒥᒃᓯᓚᐅᕋᓗᐊᕐᒪᖔᑕ

ᐋᓐᓂᐊᖃᖏᓐᓂᖏᓐᓂᒃ ᐊᒻᒪᓗ ᖃᓄᐃᖏᑦᑎᐊᕐᓂᖏᓐᓂᒃ ᐃᓄᖏᑕ ᓄᓇᕗᑉ ᐊᐅᓚᑦᑎᓂᕐᒥᖕᓄᑦ

ᖃᓂᒻᒪᔾᔭᐃᑯᑎᒥᒃ ᐱᒋᐊᖅᑎᑕᐅᑎᓪᓗᒍ ᐊᑑᑎᖃᑦᑎᐊᕐᓗᓂ ᐊᒻᒪᓗ ᐊᔾᔨᒌᒃᑎᑦᑎᓗᑎᒃ

ᐱᓕᕆᐊᖑᓂᖓᓂ.

4. ᖃᐅᔨᓚᐅᕋᑦᑕ ᐱᖓᓱᑦ ᐱᓕᕆᕕᑦ ᐃᖅᑲᓇᐃᔭᖃᑎᒌᓚᐅᕐᓂᖏᓐᓂᑦ ᓵᓚᒃᓴᕋᓱᐊᕐᓗᑎᒃ

ᐱᒻᒪᕆᐊᓘᓂᖏᓐᓂᑦ ᐱᖁᑎᓕᕆᓂᑦ ᐊᒻᒪᓗ ᐃᖃᓇᐃᔭᖅᑎᑖᕋᓱᒋᐊᖃᕐᓃᑦ ᕿᓚᒥᐊᓗᒃ

ᐱᔭᐅᑎᑕᐅᖁᓪᓗᒍ ᖃᓂᒻᒪᔾᔭᐃᒃᑯᑎᑖᖅᑎᑦᑎᓂᑦ ᓄᓇᓕᖃᕐᕕᐅᔪᓕᒫᒥ, ᐃᓚᒋᔭᐅᓗᑎᒃ ᐃᓅᖃᑎᒌᑦ

ᐅᖓᓯᒃᑐᒦᑦᑐᑦ ᓄᓇᓕᖏᑦ. ᐱᓕᕆᕝᕖᑦ ᐱᓕᕆᓕᓚᐅᕐᒪᑕ ᐱᓕᕆᖃᑎᖃᓕᕐᓗᑎᒃ ᐃᓄᐃᑦ

ᐃᖃᓇᐃᔭᕐᕕᖁᑎᖏᓐᓂᑦ ᐊᒻᒪᓗ ᓄᓇᓕᖕᓂ ᑲᑎᑕᐅᓯᒪᔪᓂᑦ, ᑕᐃᒃᑯᐊᓗ ᐃᑲᔪᓚᐅᖅᖢᑎᒃ

ᑲᔪᓯᑦᑎᐊᕐᓂᖓᓂ ᐱᒋᐊᖅᑎᑕᐅᓂᖏᓐᓂ ᖃᓂᒻᒪᔾᔭᐃᒃᑯᑏᑦ.

5. ᓄᓇᕗᑦ ᒐᕙᒪᒃᑯᖏᑦ ᐱᓕᕆᒋᐊᓕᓚᐅᕐᒪᑕ ᑭᖑᕙᓯᖏᓪᓗᑎᒃ

ᖃᓂᒻᒪᔾᔭᐃᑯᑎᑖᖅᑎᑦᑎᓂᕐᒥᑦ ᖃᖓᑕᓲᒃᑰᖅᑎᑦᑎᕙᒡᓗᑎᒃ ᖃᓂᒻᒪᔾᔭᐃᑯᑎᓂᒃ ᐊᒻᒪᓗ

ᐋᓐᓂᐊᓯᐅᖅᑎᓂᒃ ᐊᔾᔨᒌᖏᑦᑐᓄᑦ ᓄᓇᓕᖕᓄᑦ ᑕᐃᒃᑯᐊᓗ ᐱᔪᓐᓇᖅᑎᑕᐅᔪᑦ

ᐃᓅᖃᑎᒋᑦ ᖃᓂᒻᒪᔾᔭᐃᑯᑎᑖᖅᑎᑕᐅᖁᓪᓗᒋᑦ. ᐃᒪᓐᓇᑎᒋᐅᕙᒡᓗᑎᒃ, ᑕᐃᒪᖓᓂᑦ

ᐃᓅᓕᓴᐅᑎᑦ ᑎᑭᓚᐅᕐᓂᖓᓂᑦ ᓄᓇᕗᒻᒧᑦ, ᒪᕐᕉᖕᓂᒃ ᐱᓇᓱᐊᕈᓰᖕᓂᒃ

ᐱᔭᐅᑎᑕᐅᓇᓱᐊᓚᐅᕐᒪᑕ ᖃᓂᒻᒪᔾᔭᐃᒃᑯᑏᑦ 25−ᓄᑦ ᓄᓇᓕᖕᓄᑦ ᓯᐊᒻᒪᒃᓯᒪᔪᓄᑦ

ᐃᓘᓐᓇᓕᒫᖏᓐᓄᑦ ᑎᑭᐅᒪᐸᓗᒃᑐᓄᑦ 1.9 ᒥᓕᐊᓐᓄᑦ ᓯᒃᑭᖅᑖᑦ ᑭᓛᒥᑐᑦ−ᓄᓇᐅᓂᖓ

ᑎᑭᐅᒪᐸᓗᒡᓗᓂ ᐊᑕᐅᓯᓪᓗᐊᕆᒐᔭᖅᑕᖓᓄᑦ ᑕᓪᓕᒪᐅᓕᔭᐅᒃᐸᑦ ᑲᓇᑕᓕᒪᖅ.

6. ᑕᐃᒪᐃᒃᑲᓗᐋᖅᑎᓪᓗᒍ, ᖃᐅᔨᓚᐅᖅᑐᒍᑦ ᑕᒪᓐᓇ ᖃᓂᒻᒪᔾᔭᐃᒃᑯᑎᑖᖅᑎᑦᑎᓂᕐᒧᑦ

ᐱᓕᕆᔾᔪᑎᒋᔭᐅᓇᓱᐊᖅᑐᑦ ᑕᐃᒫᑦᑎᐊᕈᓐᓃᖅᑎᑕᐅᓚᐅᕐᒪᑦ ᒪᑯᓂᖓ ᐱᑕᖃᖏᓐᓂᖓᓄᑦ

ᖃᓂᒻᒪᓇᕐᔪᐊᖃᓕᕐᓂᖅᐸᑦ ᐸᕐᓇᒍᑎᐅᑉ ᐊᒻᒪᓗ ᑐᓴᐅᒪᔾᔪᑎᓕᕆᔾᔪᑎᒥᒃ ᖃᐅᔨᒪᔾᔪᑎᒋᔭᐅᒐᔭᖅᑐᒥᒃ,

ᖃᐅᔨᒪᒋᐊᖅᓯᔾᔪᑎᒋᔭᐅᒐᔭᖅᑐᒥᒃ, ᐊᒻᒪᓗ ᐅᓂᒃᑳᖅᓯᒪᔪᓕᐅᕈᑎᒋᔭᐅᒐᔭᖅᑐᒥᒃ ᖃᓂᒻᒪᔾᔭᐃᑯᑎᑦ

ᓈᓴᖅᑕᐅᓯᒪᓂᖏᓐᓄᑦ. ᑕᐃᒪᐃᓕᑎᑕᐅᓪᓗᓂ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᑐᙱᑐᐃᓐᓇᕆᐊᓖᑦ

31 ᐳᓴᓐᑎᖏᓐᓂᒃ ᐃᓅᓕᓴᐅᑎᑦ ᐱᓚᐅᖅᑕᖏᓐᓂᒃ.

7. ᓴᙱᓂᖅᓴᐅᓕᖅᑎᑦᑎᔾᔪᑎᒋᔭᐅᓗᓂ ᐱᓕᕆᒋᐊᕐᓂᕆᒐᔭᖅᑕᖏᓐᓄᑦ ᓯᕗᓂᒃᓴᒥ

ᖃᓂᒻᒪᓐᓇᕐᔪᐊᖃᓕᕐᓂᕐᒥᒃᐸᑦ ᐊᒻᒪᓗ ᐊᒥᓱᐊᓗᖕᓂᑦ ᖃᓂᒻᒪᔾᔭᐃᑯᑎᑖᖅᑎᑦᑎᔭᕆᐊᖃᓕᕐᓂᖅᐸᑕ,

ᓄᓇᕗᑦ ᒐᕙᒪᒃᑯᑦ ᐋᖅᑭᒃᓱᐃᓯᒪᔭᕆᐊᖃᓕᖅᑐᑦ ᐊᑐᖅᑕᐅᔪᓐᓇᖅᑐᒥᒃ ᑐᓴᐅᒪᔾᔪᑎᓕᕆᔾᔪᑎᒥᒃ,

ᐃᓚᒋᔭᐅᓗᑎ ᓈᓴᖅᑕᐅᓯᒪᔪᓂᑦ ᐊᐅᓚᑦᑎᔾᔪᑎᓂᑦ. ᑕᒪᓐᓇ ᐱᐅᓂᖅᓴᐅᓕᖅᑎᑦᑎᒐᔭᕐᒪᑦ

ᐱᔭᐅᑎᑕᐅᓂᖏᓐᓂᑦ ᐋᓐᓂᐊᕕᑦ ᐱᔨᑦᓯᕈᑎᖏᓐᓂ ᓄᓇᓕᖃᕕᐅᔪᓂ ᐃᓄᒋᐊᖕᓂᖏᓐᓄᑦ ᐊᒻᒪᓗ

ᒥᑭᓂᖅᓴᐅᓕᖅᑎᑦᑎᔾᔪᑎᒋᔭᐅᓗᓂ ᐊᒃᓱᕈᕐᓇᕐᓂᖓᓂᑦ ᓯᐊᒻᒪᒃᑎᑕᐅᓗᐊᖅᓯᒪᔪᓄᑦ

ᐃᖃᓇᐃᔭᖅᑎᐅᖃᑎᒌᒃᑐᓄᑦ.

8. ᑕᒪᒃᑯᐊ ᖃᐅᔨᔭᕗᑦ ᓄᕙᖕᓇᕐᔪᐊᖅ−19 ᖃᓂᒻᒪᔾᔭᐃᑯᑎᓄᑦ ᐅᓂᒃᑳᓕᐊᖑᓯᒪᔪᖅ ᐅᓂᒃᑳᖅᓯᒪᖕᒪᑦ

ᐊᑑᑎᖃᑦᑎᐊᕐᓂᖏᓐᓂᑦ ᐊᒻᒪᓗ ᐊᔾᔨᒋᒃᑎᑦᑎᓗᑎᒃ ᐱᓕᕆᒋᐊᖅᑐᒥᓂᐅᓂᖏᓐᓂᑦ, ᑕᐃᒃᑯᓇᓂ

ᑕᒻᒪᖅᓯᒪᔪᖅᓯᐅᕐᓂᑦᑎᓐᓂ ᓱᕈᓯᑦ ᐊᒻᒪᓗ ᐃᓚᒌᑦ ᐱᔨᑦᓯᖅᑕᐅᔾᔪᑎᖏᑦ ᑕᑯᒃᓴᐅᑎᑦᑎᖕᒪᑕ ᐊᒃᓱᐊᓗᒃ

ᐊᔾᔨᒋᖏᑕᖏᓐᓂᑦ ᑐᑭᓯᓇᕈᑎᓂᒃ−ᐃᓚᖓᑦ ᐱᓕᕆᒋᐊᕈᑎᒋᔭᐅᔪᖅ ᐊᒥᒐᖅᓰᓐᓇᕈᑎᒋᔭᐅᓐᓂᕐᒪᑦ

ᐱᓕᕆᓇᓱᐊᖅᑎᓪᓗᒍ ᐊᓂᒍᖅᑕᐅᓇᓱᐊᓂᖓ ᐊᒃᓱᕈᕐᓇᖅᓯᓂᖓ.

9. ᐱᓕᕆᑎᓪᓗᑕ ᑖᑦᓱᒥᖓ ᑕᒻᒪᖅᓯᒪᔪᖅᓯᐅᕐᓂᕐᒥᑦ, ᐃᓕᓴᖅᓯᓚᐅᕋᑦᑕ ᑕᒪᓐᓇ ᓄᕙᖕᓇᕐᔪᐋᖅ−19

ᖃᓂᒪᓐᓇᕐᔪᐊᖅ ᐊᒃᓱᑲᓪᓛᓗᒃ ᐊᒃᑐᐃᓂᖃᓚᐅᕐᓂᖓᓂᑦ ᓄᓇᕗᒻᒥ. ᑕᐃᒪᐃᒃᑲᓗᐊᖅᑎᓪᓗᒍ,

ᐋᖅᑭᒃᓱᐃᔾᔪᑎ ᐱᓕᕆᔾᔪᑎᒃᑰᖓᔪᑦ ᐊᑲᐅᙱᓕᐅᕈᑎᑦ ᐊᒃᑐᐃᓚᐅᕐᒪᑕ ᐱᔭᐅᑎᑕᐅᓂᖏᓐᓂᑦ ᓱᕈᓯᕐᒧᑦ

ᐊᒻᒪᓗ ᐃᓚᒌᓄᑦ ᐱᔨᑦᓯᕈᑎᑦ ᓄᓇᕗᒻᒥ ᐅᓪᓗᓕᖅᑕᐅᓯᒪᕙᒋᓂᖓᓄᑦ ᖃᓂᒪᓐᓇᕐᔪᐊᖅ. ᖃᐅᔨᒪᒐᑦᑎᒍ

ᑕᒪᓐᓇ ᑕᐃᑦᓱᒪᓂ ᐱᓕᕆᒋᐊᓕᕐᓂᕆᓚᐅᖅᑕᑦᑎᓂᑦ ᑕᒻᒪᖅᓯᒪᔪᖅᓯᐅᕐᓂᑦᑎᓐᓂᑦ

ᐱᓕᕆᐊᕆᓚᐅᖅᑕᑦᑎᓐᓂᑦ ᑕᐅᕙᓂ 2011−ᒥ ᐊᒻᒪᓗ 2014−ᒥ.

10. ᒫᓐᓇᕋᑖᓂᓴᐅᓛᑦ ᑕᑯᒃᓴᐅᑎᑦᑎᖕᒪᑕ ᐊᑲᐅᙱᓕᐅᕈᑎᒋᔭᐅᔪᓂᑦ ᐅᓪᓗᒥ ᐊᒡᓚᑦ

ᐱᐅᖏᓐᓂᖅᓴᐅᓕᕐᓂᖏᓐᓂᑦ. ᐃᓄᓕᕆᔨᒃᑯᑦ ᐱᓕᕆᔪᓐᓇᐃᓕᖕᒪᑕ ᓴᐳᒻᒥᒃᓯᔪᓐᓇᐃᓕᓪᓗᑎᒃ

ᐱᓂᕐᓗᒃᑕᐅᑐᐃᓐᓇᕆᐊᓕᖕᓂᑦ ᓱᕈᓯᕐᓂᑦ ᐊᒻᒪᓗ ᒪᒃᑯᒃᑐᓂᑦ ᐊᒻᒪᓗ ᐃᑲᔪᕈᓐᓇᐃᓕᓪᓗᑎᒃ ᐃᓚᒌᓂᑦ,

ᐱᓕᕆᓪᓚᕆᓲᑦ ᐃᖃᓇᐃᔭᖅᑎᓂᒃ, ᐊᒻᒪᓗ ᓄᓇᓕᖕᓂᑦ. ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪᓗ

ᐃᖃᓇᐃᔭᖅᑐᓕᕆᔨᒃᑯᑦ ᐱᔭᐅᑎᑦᑎᓯᒪᖏᒻᒪᑕ ᐱᔭᐅᔭᕆᐊᓕᖕᓂᑦ ᐃᑲᔪᕈᑎᓂᒃ ᐊᒻᒪᓗ 

ᐱᓕᕆᒋᐊᕈᑎᒃᓴᓂᒃ ᐱᔭᐅᔭᕆᐊᖃᓪᓚᕆᒃᑐᓂᒃ ᓲᕐᓗ ᐊᔪᕈᓐᓃᖅᓴᑎᑦᑎᓂᐅᔪᓂᒃ, 

ᐃᖃᓇᐃᔭᖅᑎᑖᕐᓂᐅᔪᓂᒃ, ᐊᒻᒪᓗ ᐃᖃᓇᐃᔭᖅᑎᓂᒃ ᐃᒡᓗᖃᖅᑎᑦᑎᔾᔪᑎᓂᒃ. 

11. ᐱᓕᕆᒋᐊᓕᕋᑖᖅᑎᓪᓗᑕ ᖃᐅᔨᔭᕗᑦ ᑕᕝᕙᓂ ᑕᒻᒪᖅᓯᒪᔪᖅᓯᐅᕐᓂᑦᑎᓐᓂ ᖁᐊᖅᓵᕐᓇᓗᐊᕐᓂᖏᓐᓄᑦ

ᐱᔭᕇᖅᓯᓇᓱᓚᐅᕈᓐᓃᖅᑐᒍᑦ ᐃᖅᑲᓇᐃᔮᕆᔭᑦᑎᓂᒃ ᐃᓱᒫᓘᑎᒋᔭᕗᑦ ᖃᐅᔨᔭᐅᑎᑦᑕᖅᑐᒻᒪᕆᓕᖅᖢᑎᒍ

ᐃᓄᓕᕆᔨᒃᑯᓐᓄᑦ. ᑎᑎᕋᒃᓯᒪᔪᓂ, ᐅᖃᐅᓯᖃᓚᐅᕋᑦᑕ ᐱᓕᕆᒋᐊᖅᑐᖃᖃᑦᑕᖏᓗᐊᕐᓂᖓᓂᑦ

ᐅᖃᐅᑎᒋᔭᐅᓯᒪᔪᓂᒃ ᐱᓕᕆᐊᖑᔭᕆᐊᓕᖕᓂᑦ ᓱᕈᓯᐅᑉ ᐱᑦᑎᐊᖅᑕᐅᖏᓐᓂᖓᓂᑦ,

ᖃᐅᔨᒪᒋᐊᖅᑕᐅᖏᓗᐊᖃᑦᑕᕐᓂᖏᓐᓂᑦ ᓱᕈᓰᑦ ᐊᒻᒪᓗ ᒪᒃᑯᒃᑐᐃᑦ ᐱᓯᒪᔭᐅᔪᑦ, ᐊᒻᒪᓗ ᐃᓄᓕᕆᔨᒃᑯᑦ

ᐱᓕᕆᐊᕆᓯᒪᖏᑕᖏᓂᑦ ᐱᓕᕆᐊᕆᔭᕆᐊᖃᖅᑕᕋᓗᐊᖏᓐᓂᑦ ᐋᓐᓂᐊᖃᖏᓐᓂᖏᓐᓄᑦ ᐊᒻᒪᓗ

ᐊᑦᑕᓐᓇᖅᑐᒦᖏᓐᓂᖏᓐᓄᑦ ᐃᖃᓇᐃᔭᖅᑎᖁᑎᖏᑕ.

12. ᖃᐅᔨᓚᐅᖅᑐᒍᑦ ᐱᓕᕆᔪᓐᓇᕐᓂᖏᑦᑐᓂᒃ ᐃᓘᓐᓇᓕᒫᖏᓐᓂ ᑕᐃᒃᑯᓇᓂ ᖃᐅᔨᓴᓚᐅᖅᑕᓕᒫᑦᑎᓐᓂ.

ᑕᐃᒪᖓᓂᑦ ᐱᒋᐊᕐᓗᓂ ᑭᓇᑭᐊᖅ ᐅᖃᐅᑎᖃᓚᐅᖅᑎᓪᓗᒍ ᑕᐃᓐᓇ ᓱᕈᓯᖅ

ᐊᑲᐅᙱᓕᐅᕈᑎᖃᓂᕋᕐᓗᓂᐅᒃ ᐋᓐᓂᖅᑕᐅᑐᐃᓐᓇᕆᐊᖃᓂᕋᕐᓗᒍ, ᐃᓄᓕᕆᔨᒃᑯᑦ

ᐱᓕᕆᒋᐊᓚᐅᖅᓯᒪᓐᓂᖏᑦᑐᑦ ᐱᓕᕆᒋᐊᕆᐊᖃᕋᓗᐊᖅᑎᓪᓗᒋᑦ ᖃᐅᔨᓴᕐᓗᑎᒃ ᓱᕈᓯᐅᑉ

ᖁᒃᓴᓇᖅᑐᒦᓐᓂᖓᓂᑦ ᐊᒻᒪᓗ ᖃᓄᐃᓕᖓᓂᕆᔭᐅᔪᓂᑦ ᐊᕙᑎᓂᑦ ᐅᑯᓇᙵᑦ 92−ᓂᑦ

ᐱᔭᐅᑎᑕᐅᖔᖅᑐᓂᑦ ᖃᐅᔨᓴᓚᐅᖅᑕᑦᑎᓐᓂᑦ. ᐅᑯᓇᓂ 60−ᓂ ᐱᔭᐅᑎᑕᐅᖔᖅᑐᓂ

ᖃᐅᔨᓴᓚᐅᖅᑕᖏᓐᓂ ᖃᐅᔨᓇᓱᐊᖅᑕᐅᔪᓂ, ᐱᔭᕇᖅᓯᔪᒥᓃᑦ ᐊᕝᕙᓪᓗᐊᑐᐃᓐᓇᖏᓐᓂᑦ.

ᐱᓕᕆᐊᕆᔭᐅᔪᓐᓇᖏᑉᐸᑦ ᐱᓕᕆᐊᕆᔭᐅᔭᕆᐋᓕᑦ ᖃᐅᔨᓴᕆᐊᓖᑦ ᐊᒻᒪᓗ ᖃᐅᔨᓇᓱᐊᕐᓃᑦ

ᑐᑭᖃᕐᒪᑕ ᑕᐃᒃᑯᐊ ᐱᓂᕐᓗᒃᑕᐅᑐᐃᓐᓇᕆᐊᖃᕐᓂᖏᑦ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᓱᕐᕋᔾᔮᖏᒻᒪᑕ

ᖁᒃᓴᓇᖅᑐᒦᖏᓐᓇᕐᓂᖏᑦ.

13. ᓱᕈᓯᕐᓄᑦ ᐊᒻᒪᓗ ᒪᒃᑯᒃᑐᓄᑦ ᐃᓂᑖᖅᑎᑕᐅᔪᓄᑦ ᐱᓯᒪᔭᐅᕝᕕᒋᓂᐊᖅᑕᖏᓐᓂ ᓄᓇᓕᖃᕐᕕᐅᔪᒥ,

ᖃᐅᔨᓚᐅᖅᑐᒍᑦ ᐱᓕᕆᕕᒃ ᖃᐅᔨᒪᑎᑦᑎᔾᔪᑎᒃᓴᖃᖏᓐᓂᖓᓂᑦ ᑕᐃᒃᑯᓂᖓ



Page 6 of 8 

ᐊᑐᖅᑕᐅᔭᕆᐊᖃᓪᓚᕆᒃᑐᓂᑦ ᖃᐅᔨᓴᖅᓯᔾᔪᑎᓂᑦ ᐊᒻᒪᓗ ᕿᒥᕐᕈᓂᕐᒥᑦ−ᓇᔪᒐᕐᓂᒃ 

ᐱᓕᕆᐊᕆᔭᐅᓐᓂᕋᓗᐊᕐᒪᖔᑕ. ᐃᓚᒋᔭᐅᒃᑲᓐᓂᕐᓗᓂ, ᖃᐅᔨᓚᐅᖅᑐᒍᑦ ᐱᓕᕆᕕᒃ 

ᖃᐅᔨᓴᖅᓯᑦᑎᐊᕐᓂᖏᒻᒪᑦ ᓄᑖᓂᒃ ᐱᓯᒪᕝᕕᐅᓂᐊᖅᑐᓂᒃ ᐊᖏᕐᕋᕆᔭᐅᔪᓂᒃ ᐅᕝᕙᓗᓂᑦ 

ᐱᓕᕆᓐᓂᕋᓗᐊᕐᒪᖔᑕ ᐱᓕᕆᐊᕆᔭᕆᐊᖃᒃᑕᖏᓐᓂᒃ ᕿᒥᕐᕈᓗᑎᒃ ᐊᑐᖅᑕᐅᔪᓂᒃ ᐊᖏᕐᕋᕆᔭᐅᔪᓂᑦ. 

ᑐᑭᓕᐅᑎᓗᒍ, ᐅᑯᓇᓂ 12 ᓄᑖᑦ ᐱᓯᒪᒃᓯᕕᐅᓂᐊᖅᑐᑦ ᐊᖏᕐᕋᕆᔭᐅᔪᑦ ᖃᐅᔨᓴᒐᒃᓴᕆᔭᑦᑎᓐᓂ, 

ᐱᕋᔭᒃᓯᒪᔪᖅᓯᐅᖅᑎᖏᑦ ᐅᓂᒃᑳᖅᓯᒪᔪᑦ ᖃᐅᔨᓴᖅᑕᐅᔭᕆᐊᖃᕋᓗᐊᕐᒪᑕ ᐃᓐᓇᐃᑦ ᓇᔪᒐᖃᖅᑎᐅᔪᑦ 

ᐊᖏᕐᕋᕆᔭᐅᔪᓂ ᐱᓕᕆᐊᖑᔪᑐᐊᒥᓂᐅᖕᒪᑕ ᒪᕐᕈᐃᓐᓈᖕᓄᑦ. 

 

14. ᐱᓕᕆᐊᕆᔭᐅᔪᓂ 23 ᓱᕈᓯᕐᓂ ᐊᒻᒪᓗ ᒪᒃᑯᒃᑐᓂ ᐃᓂᑖᖅᑎᑕᐅᓚᐅᖅᑐᓂᒃ ᐸᖅᑭᔭᐅᕕᖕᒧᑦ ᓯᓚᑖᓂ 

ᓄᓇᓕᖃᕐᕕᐅᔪᑉ, ᑕᑯᓚᐅᖏᑦᑐᒍᑦ ᖃᐅᔨᔾᔪᑎᒃᓴᓂᒃ ᓄᓇᓕᖕᓂ ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ 

ᖃᐅᔨᓇᓱᐊᖅᓯᖃᑦᑕᕐᓂᕐᒪᖔᑕ ᑕᖅᑭᑕᒫᑦ ᒪᒃᑯᒃᑑᔪᓂᑦ ᑕᐃᒪᓐᓇᐅᔭᕆᐊᖃᕐᓂᕐᒥᖕᓄᑦ. ᖃᐅᔨᒋᐊᕐᓃᑦ 

ᐱᓕᕆᔾᔪᑎᒋᔭᐅᓇᓱᐊᕐᒪᑕ ᐊᑐᖅᑕᐅᓚᕆᖁᓪᓗᒋᑦ ᓱᕈᓰᑦ ᐊᒻᒪᓗ ᒪᒃᑯᒃᑐᑦ 

ᐃᒡᓗᖃᒃᑎᑕᐅᑦᑎᐊᕋᓗᐊᕐᒪᖔᑕ ᐱᐅᔪᓂᒃ ᐊᒻᒪᓗ ᐱᖃᑦᑕᕋᓗᐊᕐᒪᖔᑕ ᐃᓱᒪᒨᖓᔪᓂᒃ, 

ᐃᒃᐱᖕᓂᐊᓂᕐᒨᖓᔪᓂᒃ, ᐃᓕᖅᑯᓯᒃᑯᑦ ᐃᑲᔪᖅᑕᐅᔾᔪᑎᓂᒃ ᐱᔭᕆᐊᖃᒃᑕᖏᓐᓂᑦ. ᐃᒪᓐᓇᐅᒐᓗᐊᕐᒪᖔᑕ 

ᓱᕈᓰᑦ ᐊᒻᒪᓗ ᒪᒃᑯᒃᑐᑦ ᐅᖃᕐᕕᖃᖅᑎᑕᐅᓐᓂᕋᓗᐊᕐᒪᖔᑕ ᐃᓄᖕᓂᒃ ᐱᔨᑦᓯᖅᑕᐅᕙᒃᑐᓂᒃ 

ᑐᓴᐅᒪᒃᑲᐃᔨᒥᒃ ᐃᖅᑲᓇᐃᔭᖅᑎᓂᒃ ᐅᕝᕙᓗᓂᑦ ᐃᓚᖏᓐᓂᑦ ᑕᐃᑦᓱᒪᓂ ᕿᒥᕐᕈᑎᓪᓗᑕ , ᑕᒪᓐᓇ 

ᖃᐅᔨᒪᓇᕈᑎᒋᖕᒪᒍ ᐃᓄᓕᕆᔨᒃᑯᑦ ᐱᓕᕆᔪᓐᓇᖏᓐᓂᖏᓐᓂᒃ ᐱᓕᕆᐊᕆᔭᕆᐊᖃᖅᑕᖏᓐᓂᑦ. 

 

15. ᖃᐅᔨᓚᐅᖅᑐᒍᑦ ᐱᓕᕆᕕᐅᑉ ᐱᓕᕆᔪᓐᓇᖏᓐᓂᖏᑦ ᑲᒪᒋᔭᕐᒥᖕᓂᒃ ᒪᑯᓂᖓ ᖁᒃᓴᓇᖅᑐᒦᑦᑐᓂᒃ 

ᓱᕈᓯᕐᓂᒃ ᐊᒻᒪᓗ ᒪᒃᑯᒃᑐᓂᒃ ᓄᓇᕗᒻᒥ ᐊᑕᖕᒪᑕ ᖃᑦᓯᐅᓂᖏᓐᓄᑦ ᑕᐃᒫᑦᑕᐃᓐᓇᓕᔪᓄᑦ 

ᐱᔾᔪᑎᒋᔭᐅᓪᓗᐊᑕᖅᑐᓄᑦ. ᑕᐃᒃᑯᐊ ᐱᖃᓯᐅᔾᔨᖕᒪᑕ ᑮᓇᐅᔭᖃᖅᑎᑦᑎᔾᔪᑎᓂᒃ, 

ᐃᖅᑲᓇᐃᔭᓕᖅᑎᑦᑎᔪᓐᓇᖏᓐᓂᖏᓐᓂᒃ ᐊᒻᒪᓗ ᐊᔪᕈᓐᓃᖅᓴᖅᑎᑦᑎᒃᑲᓐᓂᕈᓐᓇᖏᓐᓂᖏᓐᓂᒃ 

ᐃᖅᑲᓇᐃᔭᖅᑎᓪᓚᕆᐅᔪᓂᒃ, ᐊᒻᒪᓗ ᐃᒡᓗᖃᖅᑎᑦᑎᔾᔪᑎᖃᖏᓐᓂᖏᓐᓂᒃ, ᐊᒡᓚᒡᕕᑦ 

ᐃᓂᒃᓴᖃᖏᓐᓂᖏᓐᓂᒃ ᐊᒻᒪᓗ ᑭᖑᕙᓯᖏᓪᓗᑎᒃ ᐊᔪᕈᓐᓃᖅᓴᑎᑦᑎᖃᑦᑕᕐᓂᖏᑦ ᑕᐃᒃᑯᓂᖓ 

ᐱᓕᕆᐊᖃᓪᓚᕆᒃᐸᒃᑐᓂᒃ ᐃᖃᓇᐃᔭᖅᑎᓂᒃ. 

16. ᑕᒪᒃᑯᐊ ᐱᓕᕆᐊᖑᓇᓱᒋᐊᓖᑦ ᐃᓚᓕᐅᑎᔭᐅᓯᒪᖕᒪᑕ ᐱᐅᓗᐊᖏᑦᑐᓄᑦ ᑐᓴᐅᒪᔾᔪᑎ ᐊᐅᓚᑦᑎᓂᕐᒧᑦ 

ᐱᓕᕆᓂᕆᔭᐅᓲᓄᑦ. ᑕᐃᑦᓱᒪᓂ ᐱᓕᕆᑎᓪᓗᑕ ᑕᒻᒪᖅᓯᒪᔪᖅᓯᐅᕐᓂᑦᑎᓐᓂᒃ, ᐃᓄᓕᕆᔨᒃᑯᑦ 

ᑕᑎᒋᔭᒃᓴᐅᔪᓂᒃ ᖃᐅᔨᒪᔾᔪᑎᖃᓚᐅᖏᒻᒪᑕ ᑭᐅᔾᔪᑎᒋᒐᔭᖅᑕᖏᓐᓂᒃ ᐊᐱᖅᑯᑎᓪᓗᐊᑕᕆᓲᑦᑎᓂᒃ 

ᖃᑦᓯᐅᖕᒪᖔᑕ ᓱᕈᓰᑦ ᐊᒻᒪᓗ ᒪᒃᑯᒃᑐᑦ ᑲᒪᒋᔭᖏᑦ. ᖃᐅᔨᓚᐅᖅᑐᒍᑦ ᑕᐃᒃᑯᐊ ᐊᔾᔨᒌᖏᑦᑐᑦ ᓄᓇᓖᑦ 

ᐊᔾᔨᒌᖏᑦᑐᓂᒃ ᐱᓕᕆᔾᔪᓯᖃᓚᐅᕐᓂᖏᓐᓂᒃ ᐊᐅᓚᑦᑎᓂᕐᒥᖕᓂᒃ ᐱᓕᕆᐊᕆᔭᖏᓐᓂ 

ᑎᑎᕋᖅᓯᒪᔪᒃᑯᕕᖕᓂᑦ, ᐃᓚᒋᔭᐅᓪᓗᑎᒃ ᑐᖅᑯᐃᓃᑦ ᑐᓴᐅᒪᔾᔪᑎᒃᓴᓂᒃ ᐸᐃᑉᐹᓂ ᑎᑎᕋᖅᓯᒪᔪᒃᑯᕕᖕᓂ, 

ᐃᒻᒥᓂᖅᓱᖅᑐᓂ ᖃᕋᑕᐅᔭᕐᓂ ᐅᕝᕙᓗᓂᑦ USB (ᓴᓂᕐᕙᐃᕕᖕᓂᒃ ᖃᕋᑕᐅᔭᓐᓄᑦ) ᑲᑉᐳᑎᔭᒐᕐᓂ. 

ᐃᖅᑲᓇᐃᔭᖅᑎᑦ ᑭᖑᕝᕕᖅᑕᐅᓇᓱᐊᕐᓂᖏᑦ ᐊᒥᓲᑎᓪᓗᒋᑦ, ᐱᔭᒃᓴᐅᓂᖏᑦ ᑕᑎᒋᔭᒃᓴᐅᑦᑎᐊᕐᓗᑎᒃ, 

ᓇᓚᐅᑦᑎᓗᑎᒃ, ᐊᒻᒪᓗ ᐊᖑᒻᒪᑎᓗᑎᒃ−ᐅᓪᓗᒥᒧᑦ ᑐᓴᐅᒪᔾᔪᑎᒃᓴᑦ ᐱᑕᖃᕆᐊᖃᓪᓚᕆᖕᒪᑕ 

ᑲᔪᓯᑦᑎᐊᕈᓐᓇᖁᓪᓗᒋᑦ ᖃᐅᔨᒪᓂᕆᔭᐅᔪᑦ ᖃᓄᐃᓕᖓᓕᕐᓂᖏᓐᓂᑦ ᐱᓂᕐᓗᒃᑕᐅᑐᐃᓐᓇᕆᐊᓖᑦ 

ᓱᕈᓰᑦ, ᒪᒃᑯᒃᑐᑦ, ᐊᒻᒪᓗ ᐃᓚᒌᒃᑐᑦ. 

 

17. ᑖᓐᓇ ᐅᓂᒃᑳᓕᐊᕆᓯᒪᔪᖅ ᓈᓴᐅᓯᕆᓂᑐᐃᓐᓇᐅᖏᒻᒪᑦ, ᖃᓄᐃᓕᕙᓪᓕᐊᓂᑐᐃᓐᓇᐅᓇᓂᓗ, ᐊᒻᒪᓗ 

ᒪᓕᑦᑎᐊᕐᓂᑐᐃᓐᓇᐅᓇᓂ ᓱᓕᔪᓂᒃ−ᑐᐊᕕᕐᓇᖅᓯᓂᖏᓐᓂᒃ ᐱᓕᕆᒋᐊᓪᓚᕆᖁᔨᓕᕈᑎᐅᖕᒪᑦ. 

ᐊᑐᖅᑎᓪᓗᒋᑦ ᐊᓂᒍᖅᓯᒪᓕᖅᑐᑦ 12 ᐊᕐᕌᒍᐃᑦ, ᑐᑭᓯᔭᐅᑎᑦᑎᓇᓱᐊᖅᓯᒪᓕᕋᓗᐊᕋᑦᑕ 

ᑐᑭᓯᔭᐅᖁᔭᑦᑎᓐᓂᒃ ᐊᑑᑎᖃᕈᓐᓃᕐᓂᖓᓂᑦ ᐱᓕᕆᔾᔪᑎᐅᑉ−ᑕᒪᓐᓇᓗ ᑲᒪᔪᓐᓃᕐᒪᑦ ᐃᓅᖃᑎᒌᒃᑐᓂᒃ, 

ᐊᒻᒪᓗ ᐱᒻᒪᕆᐅᓛᖑᔪᓂᒃ ᓱᕈᓯᕐᓂᒃ, ᑕᒪᓐᓇᓗ ᓴᐳᒻᒥᒃᓯᔾᔪᑎᒋᔭᐅᔭᕆᐊᖃᕋᓗᐊᕐᒪᑦ. ᐱᓕᕆᕖᑦ 

ᐊᖏᖃᑎᖃᓚᐅᕐᒪᑕ ᐊᑐᓕᖁᔨᔾᔪᑎᓂᒃ ᐱᓕᕆᐊᕆᕋᑖᓚᐅᖅᑕᑦᑎᓐᓂ ᒪᕐᕉᖕᓂ ᐅᓂᒃᑳᓕᐊᕆᓯᒪᔫᖕᓂᒃ, 

ᑭᓯᐊᓂ ᓱᓕ ᓴᖅᑭᕝᕕᐅᔭᕆᐊᖃᕋᑦᑕ ᖃᓂᒻᒪᑐᐃᓐᓇᕆᐊᖃᕐᓂᖅᓴᐅᔪᑦ ᓱᕈᓰᑦ ᐱᖁᓪᓗᒋᑦ 

ᓴᐳᒻᒥᔭᐅᔾᔪᑎᓂᒃ ᑕᐃᒃᑯᓂᖓ ᐱᔭᕆᐊᖃᓪᓚᕆᒃᑕᖏᓐᓂᑦ. ᑕᒪᓐᓇ ᐱᓪᓗᒍ ᐱᔾᔪᑎᒋᔭᐅᔪᖅ, 

ᐃᓱᒪᓕᐅᕈᑎᖃᓕᓚᐅᖅᑐᖓ ᑎᑎᕋᒃᓯᒪᔪᓕᐅᕈᒪᔪᓐᓃᖅᖢᖓ ᐊᑐᓕᖁᔨᔾᔪᑎᓂᒃ ᑕᕝᕙᓂ 

ᐅᓂᒃᑳᓕᐊᕆᓯᒪᔪᒥ. 

 

18. ᓴᐳᒻᒥᔭᐅᖁᓪᓗᒋᑦ ᓄᓇᓕᖃᕐᕕᐅᔪᒥ ᐱᓂᕐᓗᒃᑕᐅᑐᐃᓐᓇᕆᐊᓖᑦ ᓱᕈᓯᑦ ᐊᒻᒪᓗ ᒪᒃᑯᒃᑐᑦ ᐊᒻᒪᓗ 

ᓵᓚᒃᓴᖁᓪᓗᒋᑦ ᐱᓕᕆᐊᖑᓇᓱᒋᐊᓕᖕᓂᑦ ᐱᔨᑦᓯᖅᑕᐅᓂᖏᓐᓄᑦ ᓄᓇᕗᑉ 25 ᓄᓇᓕᖏᓐᓂ, 

ᐊᑲᐅᙱᓕᐅᕈᑎᖃᕈᓐᓃᖅᑎᑦᑎᓃᑦ ᐅᕙᓃᖏᒻᒪᑕ ᐊᑐᓕᖁᔨᔾᔪᑎᑦ ᐱᓕᕆᐊᖑᓂᖏᓐᓂ 

ᐃᒻᒥᓂᖅᓱᖅᑐᓄᑦ ᐱᓕᕆᕕᖕᓄᑦ, ᑭᓯᐊᓂ ᒪᑯᓇᓃᖔᕐᒪᑕ ᐃᓘᓐᓇᓕᒫᖏᓐᓂ−ᒐᕙᒪᒃᑯᑦ 

ᐱᓕᕆᒋᐊᕐᓂᖏᓐᓂ.  ᐱᓕᕆᓇᓱᐊᖁᓕᕋᒃᑭᑦ ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᐊᔪᐄᓐᓇᖁᓪᓗᒋᑦ ᐱᖓᓱᑦ 

ᐱᓕᕆᕝᕖᑦ−ᐃᓄᓕᕆᔨᒃᑯᑦ, ᐋᓐᓂᐊᖃᓇᖏᑦᑐᓕᕆᔨᒃᑯᑦ, 

ᐃᖅᑲᓇᐃᔭᖅᑐᓕᕆᔨᒃᑯᑦ−ᐃᖅᑲᓇᐃᔭᖃᑎᒌᖁᓪᓗᒋᑦ ᑐᐊᕕᕐᓗᑎᒃ ᐊᒻᒪᓗ ᐱᓕᕆᐊᖑᔭᕆᐊᓕᖕᓂᑦ 

ᐱᓕᕆᓪᓚᕆᖁᓕᕐᓗᒋᑦ ᐃᑲᔪᖅᑕᐅᖁᓪᓗᒋᑦ ᐱᓂᕐᓗᒃᑕᐅᖁᓇᒋᑦ ᓄᓇᕗᑉ ᓱᕈᓯᖏᑦ ᐊᒻᒪᓗ 

ᐃᑲᔪᖅᑕᐅᓗᑎᒃ ᓄᓇᓕᖃᕐᕕᐅᑉ ᐃᓚᒌᒃᑐᖁᑎᖏᑦ ᐊᒻᒪᓗ ᓄᓇᓕᖏᑦ. 

 

19. ᖁᔭᓐᓇᒦᒃ, ᐊᑐᐃᓐᓇᐅᓕᖅᑐᖓ ᑭᐅᔪᓐᓇᓕᕐᓗᒋᑦ ᐊᐱᖅᑯᑎᓯ. 


